“Елак әтәч”

(Р.Батулланың шул исемдәге әкияте буенча зурлар төркеме балалары белән сәхнәләштерелгән әкият)
Ләзидә ШӘМСЕМӨХӘММӘТОВА,

Казандагы 27 нче балалар бакчасы тәрбиячесе

Максат: 

— балаларны шәхси гигиена кагыйдәләрен үтәргә (иртән торгач, теш чистартырга, ашаганнан соң авыз чайкарга) гадәтләндерү;

— чисталыкның сәламәтлек өчен әһәмиятен аңлату.
Катнашалар: ике Тавык, Әтәч, Әби, Айболит.
Материаллар һәм җиһазлар: өйнең тышкы күренеше һәм ишегалды, ишек алдында киртә; бер читтә юыну әйберләре әзерләп куелган: чигелгән җәймә җәелгән өстәлдә 3 стакан (өчесе өч төстә), сабын, савытта 3 төстәге теш щеткалары, элгечтә 3 төрле сөлге, өстәл кырыенда комган, табак тора.

(Әтәч белән Тавыклар киртәгә” кунаклаган”.) 
Әтәч: Ки-кри-күк! (Тавыкларга карый, алар йоклауларын дәвам иттерәләр.) Ки-кри-күк! (Тавыклар күзләрен ача, башларын калкыта, Әтәч йокларга утыра. Тавыклар киерелеп торалар.)

Тавыклар. Ко-ко-ко! Ко-ко-ко! (Зарядка ясарга баралар. «Чебиләр зарядкасы» (Л. Хәйретдинова көе) җырының аудиоязмасы яңгырый.) 

Күнегүләр.

1. Куллар җилкәдә, аяклар бергә (1 — куллар як-якка; 2 — тураеп басарга).
2. Куллар билдә, аяклар бергә (1 — алга бөгелергә, 2 — тураеп басарга).

3. Куллар билдә, аяклар бергә (1 — уң аякны күтәрергә, 2 — тураеп басарга. Шул ук күнегүне уң аяктан кабатларга). 

(Йөгерә-йөгерә, юына торган җиргә киләләр.)
Тавыклар.

Йомшак су, йөгерек су!
Син безне чиста ю.

(Тыныч көй уйный: бер тавык комган белән “су салып” тора, икенчесе кулларны, битне юу хәрәктләре ясый, аннан соң рольләрен алмашалар. “Теш чистарталар”, үз стаканнарын алып, “авыз чайкыйлар”, үз сөлгеләре белән сөртенәләр.)
(Көй алмашына. Бер Тавык — Әтәчнең сөлгесен, икенчесе комганны алып, Әтәч янына баралар.)

Тавыклар.

Мә сиңа да су,

Бит-кулыңны ю, ю, ю! 

Әтәч.

Туңдыра ич, 

Салкын ич бу су!
(Тавыкларга селтәнә, аларны куа, “йоклавын” дәвам иттерә. Тавыклар китә. Әби чыга, кулында савыт белән ярма.)
Әби. Ти-ти-ти-ти. Әтәчкәем-бәгырькәем, тавыкларым-матурларым! Ашарга килегез!
(Әтәч, йөгереп килеп, әби янына баса. Тавыклар, савыт янына чүгәләп, ярма чүплиләр.)

Әтәч. Әби, миңа конфет кирәк! (Әби, кесәсеннән алып, Әтәчкә конфет бирә. Әтәч бик ләззәтләнгән кыяфәттә конфетны ашый. Корсагын уа.)
Әтәч. Әби, миңа шоколад бир! (Әби Әтәчкә шоколад бирә. Әтәч тиз-тиз ашый.)
Әтәч. Әби, тагын конфет кирәк! (Әби кул селти.)

Әтәч. Әби, шоколад бир! (Әби ярма савытын күрсәтә.)

Тавыклар, Әтәч. Әби, рәхмәт!
(Әтәч уртада йөри, Тавыклар әби янына басалар. Җыр башкаралар.)
Тавыклар, әби.

Безнең күркәм Әтәч бар,

Үзе матур — сап-сары.
Көн дә мул итеп аңа

Бирәбез бодай, тары.
Әтәч. (Әбигә карап, аяк тибеп, 2 тапкыр.)

Ки-кри-күк! Ки-кри-күк!

Шоколад бир күп. 

Тавыклар, әби. 

Безнең әтәч көн саен

Һәркемнән иртә тора.
Масаеп, тирә-якны

Яңгыратып кычкыра.
Әтәч. (Тавыкларга карап, аяк тибеп, 2 тапкыр.)

Ки-кри-күк! Ки-кри-күк!

Торыгыз иртүк!
Ай-ай-ай! (Яңагын тотып кырыйга китә, киртәгә барып утыра.) А-а-а! (Елый.)
Тавыклар, әби. Әтәчкәй, нәрсә булды?

Әтәч. Тешем сызлы-ы-й! (Авызын дәү итеп ачып, тешен күрсәтә.)

Әби (башын чайкап). Ай-ай-ай! Духтырны чакырырга кирәк! (Муенына асып куелган телефонын алып). Әлү, әлү! Духтыр, Әби шалтырата. Зинһар, тизрәк килегез, Әтәчкәйнең теше сызлый.

(Җитез көй уйный, Доктор килә. Кулында — ”Айболит” дип язылган чемодан.)

Доктор. Исәнмесез. Кем авырый?

Әби. Әтәчкәем авырый, теше сызлый.

Доктор (җитди кыяфәт белән). Әйдә, Әтәчкәй, карыйк әле. (Әтәчнең тешләрен тикшерә. Бераздан, башын күтәреп, балаларга карап). Бу теш начар инде, алырга туры килә.

(Доктор чемоданыннан кирәк-яраклар ала: мамык, мамык янында поролон теш: үзе зур; кара һәм кызыл төскә буялган урыннары бар. Доктор тешне балалар күрмәслек итеп тота. Зур пинцетны балаларга күрсәтә, Әтәчнең “тешен ала”, Әтәч каты итеп кычкыра, Тавыклар чүгәлиләр, Доктор пинцет белән тоткан поролон тешне балаларга күрсәтә, инструментын урнаштырып, чемоданын яба.) 

Доктор (Әтәчкә бармак янап). Син юынырга яратмыйсың икән, тешеңне дә чистартмагансың, менә хәзер тешсез Әтәч булып каласың инде.
Әби. Рәхмәт сезгә, духтыр.
Доктор. Сәламәт булыгыз.
Тавыклар (Әтәч артына басып, аңа күрсәтеп).
Елак-елак, салпы колак, 

Карама таяк, карт әтәч. (Әтәч үпкәләп селтәнә.)

Елак-елак, елтын колак, 

Карама таяк, карт әтәч!
Әби (тамашачы балаларга карап). Сез бит елак Әтәч түгел, конфетны күп ашамагыз, гел-гел шоколад та сорамагыз. Алайса, Әтәч сыман, тешсез калырсыз. 
Тавыклар Әтәчне, ике ягыннан тотып, юынырга алып баралар. Берсе комган белән “су салып” тора, икенчесе сөлге әзерли. Әтәч юына, тешләрен чистарта, сөртенә.

“Минем әтәчем” җырына (М.Җәлил шигыре, Җ.Фәйзи музыкасы) Әтәч белән Тавыклар бии, Әби кул чаба. 

